
吳淑惠老師譯
閣再過兩工就是舊曆過年矣，天氣誠寒，若是反開報紙來看，咱會感覺擱較寒。
    有一个新竹走社會新聞的記者共我講一个伊的經驗，伊講伊的頭路乎伊定定感覺有夠鬱卒，若伊應付的辦法真簡單，伊會去新竹縣庄跤的一个專門收留厝內遭遇變故囡仔的兒童中心，這間兒童中心是由一陣善心的修女主持，
的仁愛和贊助者的熱心四常會予這个記者恢復對社會的信心。
    我下暗拄好有代誌欲去這間兒童中心，雖然干焦二點鐘久，我煞看著真濟善心人士來鬥相共，一對老翁某駛一台小貨車來，車後斗掀開一領一領的新裘仔提出來。欲過年矣，這對老翁某可見認為過年時應該穿新彩。
    彼暗我佇厝裡看一齣電影“芭比的盛宴”，這齣電影敢若咧解說一個簡單的道理，彼就是人袂使只靠偉大的理想生活，咱遮的世俗人有時仔嘛需要食一寡仔好食的物件，芭比是一個有名的總舖師，伊佇電影內面所演出的那一場法國大餐毋是為大人物食的，顛倒是為著一寡庄跤人。
    看完了後，我煞想起彼間兒童中心內的囡仔，敢會有人攢一頓好食的春飯予
食咧。
    二九暝彼工，我佇下晡五點的時還擱佇辦公室假影認真工作，規个清華大學足靜的，按我的電腦終端機頂，忽然傳來一句話“老師，緊轉去圍爐啦！我已經關電火，連鞭就欲行矣。”擱一擺提醒我圍爐的代誌，咱中國人總是愛佇二九暝彼暗規家伙仔鬥陣圍爐。
    清華園，這个時陣，會使講四界真恬靜，我擋袂牢駛車佇校園內踅一輾，果然所有大樓內的電火攏化去矣，連宿舍內嘛攏是恬卒卒，路過第二招待所，卻發現內底的菜館鬧熱滾滾，行入去有一寡囡仔在內底看電視，擱一看，我所講的彼間兒童中心的徐修女
著一大陣的囝仔在內底看電視，伊共我講，第二招待所的吳師傅邀請
所有囡仔來遮食春飯。
    菜館內的食飯桌鋪著紅色的桌巾，碗箸嘛比較講究，佇灶跤內底，吳大師傅佮伊的幾个師仔，攏咧專心攢豐沛的食物。幾个我熟似的僑生當咧鬥跤手，有一个是學電機的，無疑悟伊毋但會曉設計積體電路，猶閣會曉切豆干。
    我心肝頭感覺有夠感心，出校門的時陣，看著四个少年的警衛咧開講，
也是一陣無法度轉去圍爐的人，我就按呢停車落來共
開講幾句，有一个警衛甚至涼勢涼勢咧共我講耍笑,我當然嘛會應二句矣，車欲駛走的時，聽到一个警衛講“老李，今仔日是按怎心情特別好？”。
    彼暗有人按台北敲電話來，伊講台北誠寒，問我新竹按怎樣，我講我無感覺寒，佇一个互相關懷的社會內，啥人會感覺寒呢？
　

